
Bakı şəhəri, Azərbaycan 

 
Şərq Tərəfdaşlığı Vətəndaş Cəmiyyəti Forumunun 

Azərbaycan Milli Platforması adından  
MÜRACİƏT 

 
Azərbaycan Açıq Hökumət Tərəfdaşlığı (AHT) beynəlxalq təşəbbüsünə ilk qoşulan ölkələrdən olub və 

2011-ci ildə Açıq Hökumət Bəyannaməsini imzalayıb. Hazırda 78 ölkənin imzaladığı “Açıq Hökumət 

Bəyannaməsi”ndə qeyd edilir ki, bütün dünyada getdikcə xalqlar daha açıq, effektiv, məsuliyyətli və 

şəffaf idarəetməyə sahib olmaq, vətəndaş iştirakçılığının genişləndiyi, vətəndaşın görəvləndirildiyi, 

korrupsiya ilə effektiv mübarizə aparıldığı sistem qurmaq istəyirlər. 

 

Azərbaycan hökuməti şəffaflığın artırılması və açıq hökumətin təşviqi ilə bağlı fəaliyyətin 

təkmilləşdirilməsi, bu sahədə beynəlxalq təcrübənin mübadiləsi və beynəlxalq səylərə öz töhfəsini verə 

bilmək məqsədilə indiyədək 2012-2015, 2016-2018 və 2020-2022-ci illəri əhatə edən Açıq Hökumətin 

Təşviqinə dair 3 Milli Fəaliyyət Planı qəbul edib.  

 

AHT-nin Rəhbər Komitəsinin 2016-cı il may ayının 4-də Cənubi Afrika Respublikasının Cape Town 

şəhərində keçirilən iclasında Azərbaycanın AHT-dəki üzvlük məsələsinə baxılıb və onun statusu 

tamhüquqlu üzvlükdən qeyri-aktiv ölkə statusuna endirilib. Komitə bu addımın atılmasının əsas səbəbi 

kimi Azərbaycanda vətəndaş cəmiyyəti institutlarının fəaliyyətinə yaradılmış məhdudiyyətləri göstərib. 

Rəhbər Komitə hesab edib ki, QHT-lərin fəaliyyəti üçün məkanın qapadılması AHT-nin prinsip və 

dəyərlərini sarsıdır. Bu qərarın davamı olaraq Komitə Azərbaycan hökumətinə 25 sentyabr 2017-ci il 

tarixli Tövsiyə təqdim edib və göstərilən problemlərin aradan qaldırılması üçün zaman verib. Təəssüf ki, 

Tövsiyənin icrası ilə bağlı heç bir addım atılmayıb.  

 

AHT-nin Rəhbər Komitəsinin 2018-ci il dekabr ayının 5-6 tarixlərində keçirilən iclasında Azərbaycanın 

üzvlüyü ilə bağlı növbəti Qətnamə qəbul edilib və bununla da ölkəmizə daha bir möhlət verilib. 

Qətnamədə quruma üzvlüyün bərpası məqsədilə bir sıra şərtlər, o cümlədən vətəndaş cəmiyyətinin 

fəaliyyəti üçün əlverişli mühitin yaradılması istiqamətində şərtlər öz əksini tapıb.  

 

Məlumat üçün bildirək ki, Azərbaycana öhdəliklərini yerinə yetirmək üçün daha bir möhlət verilməsi 

qərarının qəbulunda ölkəmizin vətəndaş cəmiyyəti üzvlərinin Rəhbər Komitə üzvlərinə müraciətləri 

əhəmiyyətli rol oynayıb. Qeyd etməyi zəruri sayırıq ki, Qurumun tarixində heç bir ölkəyə bu qədər uzun 

möhlət hüququ verilməyib. Çünki Azərbaycan son 5 il ərzində aktiv olmayan statusda qalır və bu, onun 

üzvlüyə bərpa üçün son şansıdır. 

 

Hazırda Açıq hökumətin təşviqinə dair 2020-2022-ci illər üzrə Milli Fəaliyyət Planı icra olunur. AHT-nin 

Rəhbər Komitəsinin Qərarında ölkəmizin statusunun bərpası üçün irəli sürülmüş şərtlərdən biri də Milli 

Fəaliyət Planının (MFP)2021-ci il avqustun 31-nə qədər tam icra olunmasının vacibliyidir. Çünki 

Qətnaməyə əsasən, MFP qurumun Müstəqil Qiymətləndirmə Mexanizmi (Independent Reporting 

http://www.e-qanun.az/framework/24193
http://www.e-qanun.az/framework/32647
http://www.e-qanun.az/framework/44619
https://www.opengovpartnership.org/wp-content/uploads/2017/06/Azerbaijan_final-inactivity-resolution_June282017.pdf
https://www.opengovpartnership.org/wp-content/uploads/2017/09/Azerbaijan_Final-Recommendations_Sept2017.pdf
https://www.opengovpartnership.org/wp-content/uploads/2001/01/Azerbaijan_SC-resolution_12052018.pdf
http://www.e-qanun.az/framework/44619


Mechanism) tərəfindən qiymətləndiriləcək və İRM-in rəyi əsasında Rəhbər Komitə statusla bağlı yekun 

qərar verəcək. 

 

Məlumat üçün bildirək ki, AHT-nin rəhbəri Sanjay Pradhan adından Azərbaycan hökumətinə göndərilən 

27 aprel 2021-ci il tarixli məktubdaavqust ayının 31-nə qədər Azərbaycanın götürdüyü öhdəliklərin tam 

yerinə yetirilməsinin vacibliyi, o cümlədən vətəndaş cəmiyyətinin fəaliyyətinə aradılan problemlərin 

aradan qaldırılmasının zəruriliyibir daha xatırlanıb. 

 

Artıq Qətnamədə göstərilən müddətin bitməsinə 2 aydan bir az çox vaxt qalıb. 2020-2022-ci illəri əhatə 

edən son Milli Fəaliyyət Planının 5.2 və 5.3-cü bəndləri vətəndaş cəmiyyətinin fəaliyyətinə qoyulan 

məhdudiyyətlərin aradan qaldırılmasına yönəlik öhdəliklərdir. Bu öhdəliklərin avqust ayının sonuna kimi 

icrası Azərbaycanın statusunun bərpasına öz töhfəsini verə bilər.   

 

Şərq Tərəfdaşlığı Vətəndaş Cəmiyyəti Forumunun Azərbaycan Milli Platforması adından AHT 

proseslərində, habelə ölkənin inkişaflnda və milli maraqların qorunmasında vətəndaş cəmiyyətinin 

danılmaz rolunu bir daha vurğulayıraq, 2020-2022-ci illəri əhatə edən son Milli Fəaliyyət Planına əsasən 

vətəndaş cəmiyyətinin fəaliyyətinə qoyulan məhdudiyyətlərin aradan qaldırılması üçün Azərbaycan 

hökumətinə müraciət edir və prosesə dəstək olmaq üçün marağımızı ifadə edirik. 

